Nafarroako Parlamentuak, 2016ko maiatzaren 27an egindako Osoko Bilkuran, honako ebazpenak onetsi zituela, Nafarroako hezkuntza-sistemari buruzkoak.

“Lehena. Nafarroako Parlamentuak Nafarroako Gobernua premiatzen du:

– Hezkuntza Departamentuak azpimarra dezan, hezkuntza-sistemarekin zerikusia duten eragile guztiekin batera, tolerantziaren, errespetuaren eta aniztasunarekiko arretaren balioetan hezteko beharra.

– Hezkuntza Departamentuak arreta berezia jar dezan, ikastetxeekin lankidetzan, eskola-jazarpenaren prebentzioan hezteko eta esku-hartzeko mekanismoak eratzeko, jazarpenak gertatzen diren kasuetarako.

– Irakaslearen autoritatea sustatzea, foru lege baten bidez.

Bigarrena. Nafarroako Parlamentuak Nafarroako Gobernua premiatzen du NUPerako urte anitzeko finantzaketa-plan bat berma dezan, kudeaketaren eraginkortasuna sustatu eta aurrekontu egonkorra edukitzea ahalbidetuko diona, helburuei eta erronkei arrakastaz heltzeko.

Hirugarrena. Nafarroako Parlamentuak Nafarroako Gobernua premiatzen du aurkez dezan, NUPekin aldez aurretik hitzartuta, urte anitzeko finantzaketa-plan bat, datozen urteei begira. Planak NUPen finantzaketa-beharrak bilduko ditu, eta zati bat edukiko du oinarrizko finantzaketari eskainia, eta beste bat helburu jakin batzuei buruzkoa, nafar gizarteak gure unibertsitate publikoari eskatzen dizkion interesei jarraikiz.

Laugarrena. Nafarroako Parlamentuak Nafarroako Gobernua premiatzen du behar adinako ikaspostu kopurua berma dezan Nafarroako Lanbide Heziketako ikastetxeetan, ikasketa horien eskaerari erantzuteko, hezkuntza-eskaintza berrantola dezan eskualde bakoitzeko behar sozioekonomikoen arabera, oinarrizko Lanbide Heziketaren arautegia eta antolaketa zehatz ditzan, Nafarroak arlo horretan dituen eskumenen barnean, eta heziketa zikloetako curriculumetan sar ditzan hura modu bikoitzean emateko aukera eta hizkuntzen irakaskuntza.

Bosgarrena. Nafarroako Parlamentuak Nafarroako Gobernua premiatzen du:

– CREENA-Hezkuntza Berezirako Baliabideen Zentroari behar dituen baliabideak eman diezazkion, ezgaitasunari arreta emateko espezializatutako erakundea eta hezkuntza premia berezien arloko guztia koordinatzeko entitatea baita, ikasleek hezkuntza sisteman eskola integrazio hobea izan dezaten laguntze aldera.

– Neurriak bultza ditzan, ezgaitasuna duten ikasleei sarbidea ahalbidetzeko curriculumera, guneetara, IKTetara eta garraiora, funts publikoekin sostengatutako ikastetxe guztietan. Halaber, ezgaitasunen bat duten gurasoei (eta/edo tutoreei) formatu eskuragarri eta ulergarrietan helaraz diezaieten haien seme-alaben gaineko informazio guztia.

– Ikastetxeei eska diezaien ezgaitasuna duten ikasleek parte hartzeko, gainerako ikasleendako baldintza beretan, ikastorduetan programatutako irteeretan, eskolaz kanpoko jardueretan eta jantokietan.

– Ikasleak hezkuntzaren erdigunetzat jo ditzan, edozein dela ere ikastetxeen hizkuntza eredu eta/edo programa. Horri begira, neurriak ezarriko dira ikasle bakoitzaren garapenari erantzuteko, haren beharrizan eta gaitasunen arabera.

– Balioan jar ditzan izaera inklusiboa duten hezkuntza-berrikuntzako ereduak, hezkuntza komunitate osoa inplikatuko dutenak. Horretarako, jardunbide egokitzat aitortuko ditu eta geroko une batean hezkuntza sisteman ezarriko ditu. 

– Irizpide berezi eta zehatzak ezar ditzan ezgaitasuna duten ikasleendako arretari begira, Nafarroako Foru Komunitateko ikastetxe publiko ez-unibertsitarioetan kalitatea kudeatzeko sistemak garatu, ezarri eta aitortzeko betekizunetan.

Seigarrena. Nafarroako Parlamentuak Nafarroako Gobernua premiatzen du hasiera eman diezaien behar diren izapide eta bilerei, zeinek ahalbidetuko baitute Nafarroako Foru Komunitatean hezkuntzaren aldeko itun bat lortzea.

Zazpigarrena. Nafarroako Parlamentuak Nafarroako Gobernua premiatzen du:

1. Haur Hezkuntzako Lehen Zikloak duen hezkuntza-izaera ukaezina ikusita, aipatu zikloa Hezkuntza Departamentuak kudea dezan, hezkuntzako gainerako etapak bezala.

2. Foru lege edo foru dekretu bidez gara eta arautu dezan Haur Hezkuntzako lehen zikloa, hezkuntza-etapa horren berezko ezaugarriei jarraikiz.

3. Ikasleak onartzeko eta kuotak berrikusteko irizpideak alda ditzan, udalei behar den finantzaketa bermatuz, Hezkuntza Departamentuak eskumena bere gain hartzen ez duen bitartean.

4. Herritar guztiei berma diezaien Haur Hezkuntzako 0-3 zikloa jaso ahal izatea, berdintasun, kalitate, ekitate eta iraunkortasun-berme baldintzetan, edozein dela ere haien bizilekua.

5. Hizkuntza-eskaerari erantzun diezaion, Nafarroako bi hizkuntzetan, Foru Komunitatearen lurralde osoan.

6. Zorrotz kontrola dezan 0-3 urte bitarteko haurrentzat irekitako zentro guzti-guztietan baldintzak eta araudia betetzea, Haur Hezkuntzako Lehen Zikloan guneei, osasun- eta higiene-baldintzei, giza baliabide eta baliabide materialei, ordutegiei, langileen titulazioari eta ratioei dagokienez ezarritakoak.

7. Behar diren urratsak egin ditzan Nafarroako Haur Hezkuntzako Lehen Zikloko ikastetxe publiko guztien kudeaketa komuna egiteko.

Zortzigarrena. Nafarroako Parlamentuak Nafarroako Gobernua premiatzen du:

1. Landa-eskolak mantentzeko apustu irmoa egin dezan, indarra duen arautegia malgutuz, beharrezkoa izanez gero, eskola horien iraupena ahalbidetzeko.

2. Hezkuntza-konpentsazioko neurri bereziak ezar ditzan landa eremuan eta eskola-kontzentrazioetan.

3. Abian jar dezan, luzamendurik gabe, aurreko legegintzaldian Parlamentuaren gehiengoak onetsi zuen dekalogoa.

Bederatzigarrena. Nafarroako Parlamentuak Nafarroako Gobernua premiatzen du lan egin dezan Europako testuinguruan erreferentzia izanen den Lanbide Heziketa bat lortzeko, gure komunitatearen garapenerako giltzarri gisa, gure gizarteko lan mailari balio gehigarria ematen dioten profesionalak prestatu eta kalitatezko enplegu egonkorraren sorreran eraginen baitu. Horretarako, honako hau proposatzen dugu: 

– Eskaintza berriz diseinatzea, ordezkaritasunezko mahai bat edukita, enpresen parte-hartzearekin, eta eskaintza hori epe ertain eta luzean sortzen den eskaerari egokituz; halaber, titulazio berriak ezartzea eta gaurko ikaspostu kopurua handitzea. 

– Online prestakuntza era malgu eta zeharkakoan eskaintzea, ikastetxeko prestakuntza urrutiko prestakuntzarekin eta lan-inguruneko prestakuntzarekin uztartuz. 

– Prestakuntza hori Nafarroako Berrikuntzarako Sistemarekin lotzea. Era berean, koordinatzea eta lerrokatzea Nafarroako S3 Plan Estrategikoekin: Nazioartekotzea, Industrializazioa eta Ekintzailetza direlakoekin.

– Instalazioen modernizazioan inbertitzea, eta Nafarroa osoraino zabaltzea. 

– Ikasleen eta irakasleen nazioarteko mugikortasuna sustatzea.

– Euskarazko eskaintza handitzea.

– Helduen prestakuntza jarraitua eta ezgaitasuna duten pertsonen lanbide heziketa bermatzea, dagokion titulazioarekin.

– Lanbide Heziketa sustatzeko informazio eta sentsibilizazio kanpainak egitea. Amaiera ematea Lanbide Heziketaren irudi bati; hain zuzen, eskola porrotaren hartzaile eta bakarrik behe mailako eginkizunetarako prestatzaile izatearen irudiari.

– Ikastetxe integralak sortzea. 

– Ahal den guztian indartzea Hezkuntza, Garapen Ekonomikoko eta Eskubide Sozialetako Departamentuen arteko lankidetza, haien ardura baita Erkidegoaren garapen ekonomikoa bultzatzea, herritarren enplegagarritasuna sustatuz eta lanbide maila igoz, era horretan langabezia eta desberdintasun txikiagoetara iristeko. Hori da, halaber, langabetu eta landunei zuzentzen zaizkien prestakuntza-jarduera arautugabeetan baliabideak optimizatzeko modua, enplegurako politika aktiboen bidez.

Hamargarrena. Nafarroako Parlamentuak beharrezkotzat jotzen du hezkuntza eskaintza berrantolatzea irakaskuntza ez-unibertsitario publikoko mailetan, ikastetxe bakoitzaren hezkuntza-jardunak erantzun diezaien haren inguru fisiko-sozialeko biztanleriaren eskolatze-beharrizanei eta hezkuntza-aukera berdintasunari. Ildo honetatik, Nafarroako Gobernua premiatzen du eskolatze-araudia alda dezan, ikasleak ikastetxeetan banatzeko irizpideak izan daitezen hurbiltasuna, aukera berdintasuna eta ikasleak ez baztertzea haien sexua, bizilekua, jatorria, erlijioa, gaitasuna edo ikasleen beste edozein inguruabar indibidual zein familiar dela eta.

Hamaikagarrena. Nafarroako Parlamentuak Nafarroako Gobernua premiatzen du:

1. Kontrol-tresnak ezar ditzan, ikastetxe pribatu-itunduek jasotako funts publikoak gardentasunez kudeatzen eta erabiltzen direla bermatzeko.

2. Ikastetxe pribatu-itunduetako langileen hautaketa eta kontratazioa prozesu publiko eta demokratiko baten bidez eginen direla berma dezan, gardentasuna eta aukera-berdintasuna ziurtatzeko.

3. Berma dezan familia guztiek aukera izanen dutela beren seme-alabak matrikulatzeko aukeratzen duten ikastetxean, aukera hori inongo arrazoirengatik ere ukatuko ez zaielarik. 

4. Ikasleak onartzeko eta barematzeko prozesua publikoa eta gardena izatea berma dezan.

5. Berma dezan ikastetxe pribatu-itunduek mekanismoak prestatzen dituztela langileek ikastetxeen funtzionamenduan parte hartzea ahalbidetzeko eta ziurtatzeko.

6. Begira dezan ikasleak ez daitezen sexuagatik banatuak izan.

7. Begira dezan ikastetxe pribatu-itunduetan ikasleen eskubide guztiak bermatzen direla.

8. Mekanismoak ezar ditzan, ikastetxe pribatu-itunduen funtzionamenduan familien parte-hartzea ahalbidetzeko.

9. Berma dezan langile guztien eskubideak errespetatzen direla, beti lan baldintza egoki eta duinak ziurtatuz.

10. Ziurta dezan ezen Hezkuntza Departamentuak, Ikuskaritza Zerbitzuaren bidez, ikastetxe pribatu-itunduen jarduera, eginkizun eta ildo pedagogiko egokia bermatzen duela.

11. Tresnak ezar ditzan, ziurtatze aldera dekalogo hau betetzen ez duten ikastetxe pribatu-itunduek arrazoizko epe bat izanen dutela bertara egokitzeko; bestela, hitzarmena bertan baliogabetu eginen da.

Hamabigarrena. Nafarroako Parlamentuak Nafarroako Gobernua premiatzen du:

1. Beharrezkotzat jo dezan berrikuntza pedagogikorako eta hezkuntza alternatiborako Nafarroan diren mugimenduen proiektuak aitortzea eta balioestea; proiektu horiekin komunikazio iraunkorrerako bideak ezar ditzan, esperientzia horiek Foru Komunitateko hezkuntza hobetzeko egiten dituzten ekarpenak neurtzeko, eta balioan jar ditzan izaera inklusiboa duten hezkuntza-berrikuntzako ereduak, hezkuntza komunitate osoa inplikatuko dutenak. Horretarako, jardunbide egokitzat aitortuko ditu eta geroko une batean hezkuntza sisteman ezarriko ditu. 

2. Eskola publikoan lehentasuna jardunaren osagai pedagogikoari eman diezaion osagai administratiboaren aurretik, eta irakasleen prestakuntzako zentroetan lehentasuna eman diezaioten zeharkako prestakuntza garatu eta eskaintzeari, honako etapa eta arlo hauetan: Ikasgelaren kudeaketa eta aniztasuna. Berdintasuna eta hezkidetza: hezkuntza-proiektuak, genero ikuspegitik. Balioetan heztea. Hezkuntza emozionala. Adimen anitzak. Ikaskuntzako komunitateak. Bitartekaritza: gatazketan inplikatzeko eta haiek ebazteko estrategia guztiz interesgarria. Proiektuak, gaitasunak eta elkarlana.

3. Eraikitzen diren ikastetxe berriei dagokienez, berma dezan horiek ezgaitasuna duten ikasleei egokitutako eremuak direla, energetikoki jasangarriak, pareta gehiegirik gabeak, tamaina eta erabilera ezberdinak hartu ahalko dituzten eremu dibertsifikatu eta malguekin, eta komunitateari irekiak, inguruko ehun sozialarendako topagune gisa, hezkuntza formaletik harago doana.

Hamahirugarrena. Nafarroako Parlamentuak Nafarroako Gobernua premiatzen du lan-mahai bat sor dezan, Nafarroan Hezkuntzaren aldeko itun sozial eta politiko handi bat lortzeko xedez. Lan-mahai hori tresna eta lankidetza-bidea izanen da, Nafarroako Foru Komunitateko hezkuntza-eragile guztien partaidetza izateko (guraso-elkarteak, irakasleak, sindikatuak, parlamentu-taldeak, hezkuntza-erakundeak…).

Hamalaugarrena. Nafarroako Parlamentuak Nafarroako Gobernua premiatzen du egoki diren prozedurak taxutu ditzan, titulartasun publikoko ikastetxeetan elkarrekin bizi daitezen hizkuntza-eredu ezberdinak, eta orobat premiatzen du hezkuntza publikoaren eskaintza berrantola dezan bereizketa gertatu den ikastetxe guztietan.

Hamabosgarrena. Nafarroako Parlamentuak Nafarroako Gobernua premiatzen du, Ingelesez Ikasteko Programari dagokionez, 2016-2017 ikasturterako Hezkuntza Departamentuak ezarritako moratoria bertan behera utz dezan eta berriro ezar dezan programa 2017-2018 ikasturterako.

Hamaseigarrena. Nafarroako Parlamentuak Nafarroako Gobernua premiatzen du neurri egokiak har ditzan landa-eremuko eskolak hezkuntza-erakunde gisa mantentzeko, beren antolamendu-egitura heterogeneo eta bereziarekin, bai eta beharrezkoak diren baliabideak libera ditzan eskola horiek eratzen dituzten eskola-unitateen sarea mantentzeko eta ezartzeko.

Hamazazpigarrena. Nafarroako Parlamentuak beharrezkotzat jotzen du Nafarroako irakaskuntza publikoa sustatu, lehenetsi eta garatzea, halako moldez non Nafarroako hezkuntza eskaintza egituratuko duen, eta irakaskuntza zein ikastetxe eredu bat sustatuko duen, inklusiboa, sozializatzailea, laikoa, ez-sexista, demokratikoa, parte-hartzailea, eleaniztuna, ingurune fisiko-sozialean txertatua, desberdintasunen berdintzailea eta guztien eskola arrakasta bermatzeko behar diren baliabide guztiez hornitua.

Hemezortzigarrena. Nafarroako Parlamentuak Nafarroako Gobernuko Hezkuntza Departamentua premiatzen du bete egin ditzan parlamentu honek aho batez onetsi dituen erabakiak, zeinetan premiatzen baita 2015-2016 ikasturtean zehar jardunean dauden eskola unitateak 2016-2017 ikasturtean mantentzera, Iruñeko Ermitagaña HLHIPan, Tuterako Monte San Julián HLHIPan eta Pitillasko HLHIPan”.

Argitara dadin agintzen da, Legebiltzarreko Erregelamenduaren 114. artikuluak xedatutako betez.

